“Тел” иленә сәяхәт.

Анна Егорова Чуваш Майнасы гоиуми урта белем бирү мәктәбе

Әлеге чара V класста балаларның уку елы буена өйрәнгәннәрен йомгаклау, татар телен өйрәнүгә аларның җаваплылыгын арттыру өчен үткәрелә, аңа укытучылар, әти-әниләр дә чакырыла.
Җиһазлау өчен плакатлар, әкиятләргә иллюстрацияләр; төрле китаплар («Кәҗә белән сарык», «Шомбай», «Шүрәле», «Су анасы» һ. б.); өләшү өчен кәгазь битләренә язылган диалоглар; хикәя төзү өчен рәсемнәр; җиңүчеләргә таныклыклар һәм бүләкләр әзерләнә.
Укучыларга сәяхәткә чыгу шартлары аңлатыла. Сәяхәт ярыш рәвешендә барсын өчен, укучы​лар ике төркемгә бүленә; командирлар сайлана, аларга «Тапкырлар» һәм «Зирәкләр» дип исем бирелә; жюри билгеленә.
Сыйныф бүлмәсендәге өстәлләр 5 тукталыш ясар өчен җайлап урнаштырыла. Һәр тукталыш өчен бирем һәм кирәкле әсбаплар куела. Плакатларда һәр тукталышның исеме язылган.
Талгын музыка яңгырый.
Алып баручы. Дуслар, без хәзер татар теленә сәяхәткә чыгабыз. Бу сәяхәткә без ел буе әзерләндек. Икенче телне өйрәнү, аңа сәяхәт бик катлаулы. Юлда «киртәләр» (каршылыклар) күп. Һәр «киртә» каршында тукталыш ясап, андагы биремнәрне үти алсак кына, без билгеләнгән урынга барып җитербез. Юлга чыгар алдыннан әзерлекне тикшерик.
Шигъри «дуэль» тәкъдим ителә. (Шигырь сүзләрен татар телен яхшы белүче бала әйтә, икенче бер укучы аны русчага тәрҗемә итә.) Төркемнәр, кара-каршы басып, ел буе өйрәнгән шигырьләрне чиратлашып сөйлиләр. Сөйләп бетергәч, жюрига сүз бирелә. Күбрәк балл җыйган төркем юлга беренче булып кузгала.
Алып баручы. Юлга рәхим итегез. Беренче булып «Тапкырлар» (яки «Зирәкләр») төркеме кузгала.
1 нче тукталыш «Татарча сөйләшә беләбез» дип атала. Биремне алыгыз. Әзерлек өчен 5—6 минут вакыт бирелә.
1 нче бирем.  Диалогны  татарчага  тәрҗемә итегез; аны рольләргә бүлеп сөйләгез. (Өстәлдә унлап диалог ята, аларның берсе сайлап алына.)
2 нче бирем. Үзегез теләгән рәсемне сайлап алыгыз, аның турында хикәя төзеп сөйләгез.
Укучылар сөйлиләр һәм алдагы тукталышка күчәләр; алар артыннан икенче төркем дә юлга чыга.
2 нче тукталыш «Син Тукайны беләсеңме?» дип атала. «Рәхим итеп, биремнәрне укыгыз»,— ди алып баручы.
1 нче бирем. Г. Тукай турында белгәннәрегезне сөйләгез. (Кыскача биографиясе сөйләтелә.)
2 нче бирем. Г. Тукайныц бер шигырен яттан сөйләгез,  аның русча  эчтәлеген  кыскача  гына әйтегез.
3 нче бирем. Бу шигырь нәрсә турында? (Бер укучы бала бер куплет шигырь сөйли, икенче укучы бала шуның эчтәлеген русча әйтеп бирә.)
3
нче тукталыш «Әкиятләр дөньясында» дип атала.
1
нче  бирем.  Сез  нинди  әкиятләр  беләсез? Татарча исемнәрен атагыз.
2
нче бирем. Бер әкиятне рольләп сөйләп күрсәтегез.
Алып баручы  Жюригә сүз бирә; алдагы тукталышны игълан итә.
4
нче тукталыш «Китаплар дөньясында» дип атала. Өстәлдә сезгә таныш китаплар ята. Алар​ның русча исемнәрен атагыз. Бер китапны сай​лап алыгыз һәм аның эчтәлегенә кагылышлы татарча 5 җөмлә әйтегез.
5нче тукталыш. Ярышның соңгы өлеше.
Бирем. Татарча җыр жырлап яисә уен уйнап күрсәтегез.
Жюри сәяхәткә йомгак ясый, жиңүче төркемне билгели, аеруча актив булган укучыларга бүләкләр тапшырыла. Барлык катнашучыларга да «Татар телен белүе турында» таныклык бирелә.
Алып баручы. Дуслар, менә без татар теленә сәяхәт ясадык. Юл катлаулы булса да, бик кызыклы булды. Алда сезне тагын да мавыктыргычрак тукталышлар көтә әле. Хәерле юл сезгә, VI сыйныфка!
Укытучы балаларны котлый, аларның ни дәрәҗәдә тырыш булуын билгеләп үтә. Әти-эни​ләр дэ котлау сүзләре әйтәләр. Шуның белән ярыш тәмамлана.
